अदालतमा प्रशिक्षण दिने सम्बन्धमा व्यवस्था गर्न बनेको निर्देशिका, २०७५
प्रस्तावनाः कानून विषयमा उच्च शिक्षा अध्ययन गर्ने विद्यार्थीलाई विश्वविद्यालयको पाठ्‍यक्रमबमोजिम अदालती काम कारबाहीको बारेमा जानकारी गराउने, अदालतबाट सम्पादन हुने काम कारबाही तथा सेवा, सुविधा र सेवा प्रवाहका विषयमा विद्यार्थीलाई जानकारी गराई अदालतप्रतिको जनआस्था अभिवृद्धि गर्न प्रोत्साहित गर्ने,  अदालतमा प्रशिक्षण (प्रशिक्षार्थी) दिने कार्यलाई संस्थागत, व्यवस्थित, नियमित बनाउने र प्रशिक्षणमा सहभागी विद्यार्थीले गर्नु पर्ने काम, पालना गर्नु पर्ने आचरण  र त्यसको अनुगमन सम्बन्धमा आवश्यक व्यवस्था गर्न वान्छनीय भएकाले,


सर्वोच्च अदालतले सर्वोच्च अदालत नियमावली, २०७४ को नियम १६४(१) ले दिएको अधिकार प्रयोग गरी देहायको निर्देशिका बनाएको छ।
1. संक्षिप्त नाम र प्रारम्भः (१) यस निर्देशिकाको नाम “अदालतमा प्रशिक्षण दिनेसम्बन्धी निर्देशिका, २०७५”  रहेकोछ।
(२) यो निर्देशिका तुरुन्त प्रारम्भ हुनेछ।
2. परिभाषाः  विषय वा प्रसंगले अर्को अर्थ नलागेमा यस निर्देशिकामा,–

(क) “अदालत” भन्नाले सर्वोच्च अदालत, उच्च अदालत, विशेष अदालत वा जिल्ला अदालत सम्झनुपर्छ। 
(ख) “कलेज” भन्नाले कानूनमा स्नातकस्तरको अध्यापन गराउने देशभित्र वा बाहिरका   कलेज वा क्याम्पस सम्झनुपर्छ।
(ग) “प्रशिक्षण” भन्नाले विश्वविद्यालयका कानून संकायमा अध्ययनरत विद्यार्थीलार्इ विश्वविद्यालयको पाठ्यक्रमको अधीनमा रही अदालती काम कारबाहीको बारेमा सैद्धान्तिक एवं व्यावहारिक ज्ञान वा जानकारी दिलाउन अदालतमा उपस्थित गरार्इ काममा लगाउने कार्य सम्झनुपर्छ।
(घ) “प्रशिक्षार्थी” भन्नाले विश्वविद्यालयबाट अदालतमा आई अदालती काम कारबाहीको बारेमा सैद्धान्तिक एवं व्यावहारिक ज्ञान वा जानकारी हासिल गर्ने विद्यार्थी सम्झनु पर्छ र सो शब्दले अदालतले प्रशिक्षार्थीको रूपमा काममा लगाएका कानून व्यवसायी, कानूनका विद्यार्थी, कानून अध्ययन गरेको व्यक्तिलाई समेत जनाउँछ। 
3. अनुरोध गर्नु पर्नेः (१) आफ्नो कलेजमा अध्ययनरत विद्यार्थीलार्इ अदालती काम कारबाहीको बारेमा सैद्धान्तिक एवं व्यावहारिक ज्ञान वा जानकारी दिलाउन चाहने कलेजले विद्यार्थीलार्इ प्रशिक्षार्थीको रूपमा काममा लगाउन सम्बन्धित अदालतसमक्ष लिखित अनुरोध गर्नु पर्नेछ।
(२) उपदफा (१) बमोजिम अनुरोध गर्दा विद्यार्थीको संख्या र प्रशिक्षणको अवधिसमेत उल्लेख गरी पठाउनु पर्नेछ।
4. अदालतमा प्रशिक्षण गराउन सकिनेः (१)
 कुनै कलेजबाट दफा ३ बमोजिम विद्यार्थीलार्इ प्रशिक्षार्थीको रूपमा काममा लगाउन लेखी  आएमा  अदालतले त्यस्ता विद्यार्थीलाई विश्वविद्यालयको पाठ्यक्रमबमोजिम आवश्यकता अनुसार अदालतमा प्रशिक्षार्थीको रूपमा काममा लगाउन स्वीकृति दिन सक्नेछ। 
(२) अदालतमा प्रशिक्षार्थीको रूपमा काममा लगाउन सकिने विद्यार्थीको संख्या सम्बन्धित अदालतले निर्धारण गरेबमोजिम हुनेछ। त्यसरी संख्या निर्धारण गर्दा अदालतले सम्बन्धित कलेजसँग समन्वय गर्नु पर्नेछ। 
(३) उपदफा (२) बमोजिम प्रशिक्षार्थीको संख्या निर्धारण गरिसकेपछि त्यसको जानकारी अदालतले सम्बन्धित कलेजलाई गराउनेछ। 
(४) अदालतमा प्रशिक्षार्थीको लागि आवश्यक पूर्वाधारसहितको कार्यकक्षको व्यवस्था सम्बन्धित अदालतले गर्नेछ।
5. प्रशिक्षार्थीको अवधिः (१)
प्रशिक्षार्थीलार्इ काममा लगाउने अवधि सम्बन्धित विश्वविद्यालयको पाठ्यक्रमको अधीनमा रही अदालतले सम्बन्धित कलेजसँग समन्वय गरी निर्धारण गरेबमोजिम हुनेछ। 
(२) एक पटक प्रशिक्षार्थीको रूपमा काम गरिसकेको विद्यार्थीलाई सोही प्रयोजनको लागि पुनः अर्को पटक प्रशिक्षार्थीको रूपमा काममा लगाउन सकिने छैन। 
तर स्नातक तहको अध्ययनको क्रममा प्रशिक्षार्थीको रूपमा काम गरेको व्यक्तिलार्इ बार एसोसिएसन वा अन्य कुनै संस्थाको अनुरोधमा प्रशिक्षार्थीको रूपमा काममा लगाउन बाधा पर्ने छैन।
6. सम्पर्क अधिकृत तोक्नेः (१) अदालतले प्रशिक्षार्थीको रूपमा काम गर्ने विद्यार्थीले गर्नु पर्ने कामको अनुगमन, निरीक्षण, समन्वय तथा सहजीकरण गर्नको लागि कम्तीमा एक जना अधिकृतलार्इ सम्पर्क अधिकृतको रूपमा तोक्नु पर्नेछ। 
(२) उपदफा (१) बमोजिम तोकिएको सम्पर्क अधिकृतको नाम, थर, पद तथा सम्पर्क नम्बर अदालतले सम्बन्धित कलेजलाई उपलब्ध गराउनु पर्नेछ।
(३) उपदफा (१) बमोजिम तोकिएको व्यक्ति सरुवा भई अन्यत्र गएको वा लामो विदामा बसेको वा कुनै कारणले अदालतमा नरहेको अवस्थामा अर्को अधिकृतलाई सम्पर्क व्यक्ति तोकी उपदफा (२) बमोजिमको जानकारी दिनु पर्नेछ।
(४) विद्यार्थीलार्इ प्रशिक्षार्थीको रूपमा काममा लगाउन पठाउने कलेजले आफूले पठाएका विद्यार्थीले खटाए बमोजिम अदालतमा गर्इ काम गरे नगरेको सम्बन्धमा अनुगमन, निरीक्षण तथा सो सम्बन्धमा अदालतसँग समन्वय तथा सहजीकरण गर्न एकजना सम्पर्क व्यक्ति तोकी सोको जानकारी अदाललार्इ उपलब्ध गराउनु पर्नेछ।  
7. विवरण उपलब्ध गराउनु पर्नेः (१) दफा ३ बमोजिम अदालतले  प्रशिक्षार्थीलार्इ काममा लगाउन स्वीकृति दिएमा कलेजले देहायबमोजिमका विवरण कागजातसहित प्रशिक्षार्थी विद्यार्थीलार्इ सम्बन्धित अदालतमा पठाउनु पर्नेछः—

(क)
विद्यार्थीको नाम, थर, ठेगाना तथा सम्पर्क नम्बर,
(ख)   प्रशिक्षार्थीको लागि कलेजको सिफारिस पत्र ।
(२) उपदफा (१) बमोजिम विद्यार्थीको विवरण पठाउँदा दफा ४ को उपदफा (३) बमोजिम निर्धारण भएको संख्याभन्दा बढी हुने गरी विद्यार्थी पठाउनु हुँदैन। 
8. कार्यविवरण तथा परिचयपत्र दिनेः (१) दफा ७ बमोजिमको विवरण प्राप्त भएपछि अदालतले प्रत्येक  प्रशिक्षार्थीको लागि छुट्टाछुट्टै वा एकमुष्ट रूपमा सुपरीवेक्षक तोकिदिनु पर्नेछ ।
(२) उपदफा (१) बमोजिम तोकिएको सुपरीवेक्षकले अदालतको स्रेस्तेदार वा रजिस्ट्रार वा प्रशासन शाखाको प्रमुखसँग समन्वय गरी प्रशिक्षार्थीलार्इ कार्यविवरण दिई यस निर्देशिकाको अधीनमा रही सम्बन्धित शाखा वा महाशाखाको काममा लगाउने छ।
(३) उपदफा (२) बमोजिम काममा लगाइएको जानकारी अदालतले सम्पर्क व्यक्तिमार्फत सम्बन्धित कलेजलार्इ दिनु पर्नेछ । 
(३) उपदफा (२) बमोजिम कार्यविवरण तोकिएका प्रशिक्षार्थीलार्इ अदालतले प्रशिक्षण अवधिभरको लागि प्रशिक्षार्थी परिचयपत्र उपलब्ध गराउनु पर्नेछ।
(४) यस दफामा अन्यत्र जुनसुकै कुरा लेखिएको भए तापनि कलेजले तोकेको सम्पर्क मितिमा अदालतमा उपस्थित नहुने विद्यार्थीलार्इ अदालतले यस निर्देशिकाबमोजिम प्रशिक्षार्थीको रूपमा काममा लगाउन बाध्य हुने छैन । 
9. प्रशिक्षार्थीबाट गराउन सकिने कामहरू (१) अदालतले प्रशिक्षार्थीलार्इ देहायका काममा लगाउन सक्नेछः—

(क) अदालतबाट उपलब्ध गराइने देहायका सेवा वा सहायता उपलब्ध गराउने,  
(१) सेवाग्राहीको सुविधाको लागि अदालतले विकास गरेका निवेदनका ढाँचा (टेम्पलेट) भर्न सहयोग गर्ने, 
(२) वैतनिक वकिलको बहसको लागि मिसिल अध्ययन गरी तथ्य तथा बुँदाको टिपोट गर्ने, बहस नोट तयार गर्न सहयोग गर्ने,
(३) निःशुल्क कानूनी सहायता लिनको लागि बैतनिक कानून व्यवसायीसमक्ष आउने पक्षलाई परामर्श दिने तथा आवश्यक लिखत तयार गर्न सहयोग गर्ने,
(४)
मुद्दाको पक्षलाई सम्बन्धित फाँट तथा शाखामा गएर तारिख लिने तथा प्रतिलिपि लिने कार्यमा सहयोग गर्ने,
(५)
वैतनिक वकिलले गरेका कामहरूको मासिक विवरण तयार गर्ने तथा अभिलेख व्यवस्थापन गर्न सहयोग गर्ने।
(ख)
अनुसन्धान तथा तथ्यांक संकलन कार्यमा लगाउने,

(ग)
अदालतका आउने सेवाग्राहीको सम्पर्क अधिकृतको रूपमा काम गर्ने तथा अदालतबाट प्रवाह हुने सेवाको लागि सेवाग्राहीलाई सहजीकरण गर्ने, भाषासम्बन्धी ज्ञानको आधारमा अनुवादक वा दोभाषेको रूपमा समेत काम गर्ने,

(घ)
सुपरिवेक्षक वा सम्बन्धित कर्मचारीको सुपरिवेक्षणमा रही मिसिल अध्ययन र मुद्दाको सारांश तयार गर्ने, 

(ङ)
इजलासको लागि आवश्यक पर्ने कानून तथा नजिरको खोजीमा सहयोग गर्ने,

(च)
न्यायाधीशको लागि अनुसन्धान सहयोगीको रूपमा काम गर्ने,

(छ)
अदालतबाट प्रदान गरिने सेवाको सन्दर्भमा कम्युटर टाइप गर्ने, अभिलेख व्यवस्थापन, तथ्यांक संकलन तथा विश्लेषण, तथ्यांक कम्युटरमा प्रविष्टि गर्ने, 

(ज)
कुनै कार्यक्रम वा पत्राचारको लागि सम्पर्क व्यक्तिको रूपमा कार्य गर्ने, 

(झ) 
अदालतलाई आवश्यक पर्ने विषयमा अदालतभित्रै गरिने सर्वेक्षणको काम गर्ने,

(ञ)
सेवाग्राहीको सेवा प्रवाहमा सहयोग गर्न अभिलेख खोजी तथा व्यवस्थापनको काम गर्ने,

(ट) 
अदालतबाट आयोजना हुने कार्यक्रम तथा विदेशी वा महत्वपूर्ण व्यक्तिसँगको भेटघाटको सन्दर्भमा व्यवस्थापक, अनुवादक वा सम्पर्क व्यक्तिको रूपमा काम गर्ने,

(ठ)
अदालतबाट तयार गर्नुपर्ने प्रतिवेदनको मस्यौदा लेखन गर्ने,

(ड)
अदालतले तोकेको अन्य काम गर्ने।
(२) उपदफा (१) को खण्ड (च) बमोजिम न्यायाधीशको अनुसन्धान सहयोगीको रूपमा तोक्नुपूर्व सम्बन्धित न्यायाधीशको सहमति लिनुपर्नेछ।
 (३) उपदफा (१) बमोजिमको कार्य सम्पादन गर्ने सन्दर्भमा प्रशिक्षार्थीलाई देहायको अनुमति प्रदान     गर्न सकिनेछः—

(क)
इजलासमा हुने बहस पैरवीको श्रवण तथा अवलोकन, मुद्दासँग सम्बन्धित तथ्य, कानूनी प्रश्न, कानूनी सिद्धान्तको टिपोट तयार गर्ने, 

(ख)
मुद्दाको आदेश वा फैसलाको प्रक्रियाको अवलोकन गर्ने,

(ग)
अदालतमा उपलब्ध सूचना प्रविधिको कानून विपरीत नहुने गरी प्रयोग गर्ने,

(घ)
म्याद सूचना तामेली, मुद्दासँग सम्बन्धित सबुद प्रमाणको संकलन, बयान, बकपत्र साक्षी प्रमाण बुझ्ने प्रक्रियाको अवलोकन गर्ने। 
10. प्रशिक्षार्थीले पालन गर्नुपर्ने आचरणः (१) प्रशिक्षार्थीले अदालतमा रहँदा देहायको आचरणको पालना गर्नु पर्नेछः—

(क) प्रशिक्षार्थी अदालतमा रहँदा कलेजले तोकेको पोसाक वा अन्य मर्यादित पोसाकमा उपस्थित हुनुपर्ने,

(ख) अदालतमा रहेको उपस्थिति पुस्तिकामा नियमित रूपमा अदालतमा आएको र गएको समय जनाएर हाजिरी गर्नु पर्ने,
(ग)
अदालतमा दिएको कामको जिम्मेवारी इमान्दारीका साथ सम्पन्न गर्ने,

(घ) अदालतका कर्मचारी, अदालतमा आउने सेवाग्राहीप्रति शिष्ट र मर्यादित रूपमा प्रस्तुत हुने,

(ङ)  अदालतमा आउँदा निषेध गरिएको समान वा वस्तु साथमा नल्याउने,

(च) अदालतको सेवा प्रवाहको लागि बाधा नपर्ने गरी आफ्नो अध्ययन तथा अनुसन्धानको कार्य अगाडि बढाउने,
(छ) अदालतबाट हुने सेवा प्रवाहको काममा सहयोग गर्ने र सो क्रममा सेवाग्राहीसँग असल व्यवहार गर्ने,

(च) अदालतमा कायम गर्नुपर्ने अनुशासन तथा पालना गर्नुपर्ने अन्य आचरणको पालना गर्ने,

(छ) अदालतमा रहँदा बस्दा जानकारीमा आएका गोप्य लिखत, जानकारी वा कसैको व्यक्तिगत विवरण वा पहिचान जस्ता विषयहरूको गोपनीयता कायम राख्‍ने,

(ज)
अदालतमा प्रवेश गरेपछि अदालतमा रहँदासम्म अदालतले उपलब्ध गराएको परिचयपत्र देखिने गरी लगाउने, 

(झ) अदालतमा उपलब्ध गराइएको इन्टरनेट लगायतका सुविधाको दुरूपयोग नगर्ने,

(ञ)
सुम्पिएको कार्य सम्पादनको क्रममा कुनै दुविधा भएमा आफ्नो सुपरिवेक्षक वा अदालतको अधिकृत कर्मचारीलाई सोधेर प्रस्ट भई कार्य सम्पादन गर्ने,

(ट)
प्रत्येक महिनामा आफूले सम्पादन गरेको कामको विवरण तयार गरी सुपरिवेक्षक समक्ष पेश गर्ने,

(ठ)
कुनै कारणबाट अदालतमा उपस्थित हुन नसक्ने अवस्था भएमा आफ्नो सुपरिवेक्षकलाई अग्रिम रूपमा जानकारी गराउने,

(ड)
अदालतमा अवलोकन तथा कार्य सम्पादन गर्दा अदालतमा रहेको लिखत वा मिसिलमा कुनै प्रतिकूल असर नपर्ने गरी काम गर्ने,
(ढ)  आफ्नो जिम्ममा लिएको सामान वा कागजात प्रशिक्षण सकिनुअघि सम्बन्धित कर्मचारीलार्इ बुझार्इ  बरबुझारथ गरी जाने । 
(२) आफ्नो आचरणको पालना नगर्ने प्रशिक्षार्थीलाई निजको सुपरिवेक्षकको सिफारिसमा अदालतले जुनसुकै बखत हटाउन सक्नेछ। त्यसरी हटाएमा सोको जानकारी तुरून्त सम्बन्धित कलेजलार्इ दिनु पर्नेछ। 
11. काममा प्रोत्साहन गर्नु पर्नेः अदालतले प्रशिक्षार्थीलार्इ उनीहरूले जान्न चाहेका जिज्ञासा राम्रोसँग सम्बोधन गर्ने, कार्य सम्पादनमा उनीहरूको सहयोग लिने, अदालतबाट सम्पादन हुने काम वा अदालती प्रक्रियाका विषयमा संलग्न गराई बढी भन्दा बढी व्यवहारिक ज्ञान दिलाउन उचित एवम् मर्यादित व्यवहार गरी काममा प्रोत्साहन गर्नु पर्नेछ। 
12. अन्य काममा लगाउन नहुनेः (१) प्रशिक्षार्थीलाई अदालतको कामबाहेक अन्य काममा लगाउन पाउने छैन।  

(२) उपदफा (१) मा लेखिएको कुनै कुराले न्यायाधीश वा प्रशिक्षार्थीको सुपरिवेक्षकले अदालतको तर्फबाट प्रतिनिधित्व गरी प्रस्तुत गर्नु पर्ने कुनै प्रस्तुतीकरण तयार गर्ने वा कुनै अनुसन्धान प्रतिवेदन तयार गर्ने कार्यमा लगाउन बाधा पर्ने छैन। 
13. अभिलेख राख्नु पर्नेः (१) प्रत्येक अदालतले प्रशिक्षार्थीको अभिलेख तयार गरी राख्‍नु पर्नेछ। 
(२) उपदफा (१) बमोजिमको अभिलेखमा प्रशिक्षार्थीको नाम, थर ठेगाना, कलेजको नाम तथा अध्ययनको तह र अदालतमा काम गर्दाको मूल्यांकनको व्यहोरा समेत जनाई राखिनेछ।  
14. हाजिर गराउनु गर्नेः अदालतले प्रशिक्षार्थीलार्इ नियमित हाजिरी गराउने र त्यसको अभिलेख राख्‍ने व्यवस्था मिलाउनु पर्नेछ। 
15. अनुगमन तथा मूल्यांकनः (१) अदालतमा खटिएका प्रशिक्षार्थीको नियमितता तथा काम प्रतिको लगाव र सिकाइको अवस्थाको विषयमा अदालत तथा कलेजको सम्पर्क व्यक्तिले आकस्मिक र  नियमित रूपमा अनुगमन तथा निरीक्षण गर्न सक्नेछ। 
(२) उपदफा (१) बमोजिमको अनुगमन तथा निरीक्षणको क्रममा कुनै प्रशिक्षार्थीको लागि तत् सम्बन्धमा कुनै समस्या परेको भएमा त्यस्ता समस्या समाधानको लागि समन्वय तथा पहल गर्ने र पालना गर्नुपर्ने आचरणको पालना नगर्ने वा अनियमित रहने वा जिम्मेबारीप्रति उदासिन रहने प्रशिक्षार्थीलाई तत्काल हटाउने वा अदालतबाट तत्सम्बन्धमा गरिने सिफारिस रोक्न लगाउने व्यवस्थासमेत गर्न सक्नेछ।
16. जिन्सी समान वा कागजात फिर्ता गर्नु पर्नेः (१) अदालतको कार्यसम्पादनको क्रममा प्रशिक्षार्थीलाई अदालतबाट कुनै जिन्सी, फिर्ता गर्नु पर्ने गरी पुस्तक वा कुनै कागजात उपलब्ध गराइएको भएमा त्यस्तो जिन्सी, पुस्तक वा कागजात फिर्ता गर्नु पर्नेछ।

(२) अदालतले उपलब्ध गराएको प्रशिक्षार्थीको परिचयपत्र प्रशिक्षार्थीको अवधि सकिएपछि अदालतमा फिर्ता बुझाउनु पर्नेछ। 
17. प्रतिवेदन दिनु पर्नेः (१) प्रशिक्षणको अवधि समाप्त गरी कलेजमा फर्कनुअघि प्रत्येक प्रशिक्षार्थीले आफूले सिकेको विषय, अदालतको काम कारबाहीको सम्बन्धमा आफ्नो दृष्टिकोण, राम्रा पक्षहरू तथा नकारात्मक पक्षहरू, सुधार गर्नु पर्ने पक्षहरू र सुधारको लागि सुझाब समेत संलग्न गरी सुपरिवेक्षक मार्फत अदालतमा प्रतिवेदन पेस गर्नु पर्नेछ।
(२)  उपदफा (१) बमोजिम तयार गरेको प्रतिवेदनमा सम्बन्धित सुपरीवेक्षकले आफ्नो राय सिफारिस समेत उल्लेख गर्नु पर्नेछ ।  
18. सिफारिसपत्र दिनेः (१) दफा १७ बमोजिम प्रशिक्षार्थीबाट प्रतिवेदन प्राप्त भएपछि अदालतले निजलाई सम्बन्धित कलेजले निर्धारण गरेको ढाँचामा सिफारिस पत्र उपलब्ध गराउनेछ। 
(२) उपदफा (१) बमोजिमको सिफारिस पत्रमा सम्बन्धित सुपरिवेक्षको नाम, थर, पद तथा दस्तखत रहनेछ। 
19. प्रशिक्षार्थीसम्बन्धी विशेष ब्यवस्थाः (१) यस निर्देशिकामा अन्यत्र जुनसुकै कुरा लेखिएको भए तापनि अदालतले सम्बन्धित निकाय, संस्था वा व्यक्तिको अनुरोधमा कानूनका विद्यार्थी वा कानून व्यवसायीलार्इ यस निर्देशिकाको अधीनमा रही प्रशिक्षार्थीको रूपमा काममा लगाउन सक्नेछ।

(२) उपदफा (१) बमोजिम काममा लगाइएको प्रशिक्षार्थीको अवधि तथा अन्य व्यवस्था अदालतले निर्धारण गरेबमोजिम हुनेछ।

(३) उपदफा (२) बमोजिमको अवधि पूरा गर्ने विद्यार्थी वा प्रशिक्षार्थीलाई अदालतले प्रशिक्षार्थीको रूपमा काम गरेको सिफारिसपत्र उपलब्ध गराउनेछ।

